ՍԵՂՄԱԳԻՐ
ՀՀ կառավարության 2016 թվականի գործունեության մշակույթի ոլորտի միջոցառումների ծրագրի և գերակա խնդիրների իրականացման արդյունքների մասին հաշվետվություն

ՀՀ կառավարության 2016 թվականի գործունեության միջոցառումների ծրագրով նախատեսված 77-րդ, 78-րդ կետերին համապատասխան ընդունվել են «Պատմամշակութային հուշարձանների պահպանության, օգտագործման և հանրահռչակման 2016-2020 թվականների ռազմավարական ծրագրին հավանություն տալու մասին» (ՀՀ կառավարության 2016 թվականի սեպտեմբերի 15-ի նիստի N 36 արձանագրային որոշում), «Հայաստանի Հանրապետության կառավարության 2010 թվականի մարտի 11-ի N 310-Ա որոշման մեջ լրացումներ կատարելու մասին» (ՀՀ կառավարության 2016 թ. մարտի 24-ի N 293-Ա որոշում, համալրվել են ևս 6 տարրերով), ընդունվել են ՀՀ կառավարության որոշումները, 79-րդ կետի համաձայն սամանված ժամկետում ՀՀ կառավարություն է ներկայացվել «Բնակչության որոշ խավերի համար մշակութային կազմակերպությունների վճարովի ծառայություններից օգտվելու արտոնությունների կարգը սահմանելու մասին» ՀՀ կառավարության որոշման նախագիծը, որը վերադարձվել է 2016 թվականի դեկտեմբերի 29-ին ՀՀ ֆինանսների նախարարության հետ համատեղ քննարկելու նպատակով:
Լուծվել են ՀՀ կառավարության 2016 թվականի մշակույթի ոլորտի գերակա խնդիրները, այն է՝

«48» Ժամանակակից հայ կերպարվեստի հանրահռչակում
ժամանակակից կերպարվեստի հանրա​հռչակ​մանն ուղղված գործընթացների խթանում՝
· Մշակվել է Ժամանակակից հայ կերպարվեստի շտեմարանի ստեղծման տեխնիկական առաջադրանքը: Շտեմարանի վեբ կայքում նախատեսվում է հեղինակների ստեղծագործությունների համար դասակարգման հնարավորություն ըստ հետևյալ ուղղությունների` գեղանկարչություն, քանդակագործություն, գրաֆիկա, դեկորատիվկիրառական արվեստ, լուսանկարչություն, կոնցեպտուալ արվեստ, վիդեոարտ:
Առաջին երևանյան միջազգային բիենալեի նախաձեռնող խումբը` Ժամանակակից արվեստի հեղինակավոր բիենալեների (Վենետիկի, Փարիզի, ժնևի, Ստամբուլի) հետ ժամանակագրական համընկնումից խուսափելու նպատակով որոշել է բիենալեն փոխակերպել «Ստանդարտ» ժամանակակից արվեստի միջազգային տրիենալեի՝ 3 տարին մեկ իրականացվող ծրագրի: Կոմիսարի և գլխավոր համադրողի կողմից արդեն իսկ մշակվել են տրիենալի կոնցեպտուալ հիմնադրույթները, ընդունվել է առաջին տրիենալեի խորագիրը` «Անալոգային լեռը»: Դեկտեմբերին ավարտվել է տրիենալեի տարբերանշանի տեխնիկական առաջադրանքի մշակումը և միջազգային մրցույթի նախապատրաստական աշխատանքները: Պատրաստ է նաև կայքի բովանդակային կառուցվածքը: Տրիենալեի տարբերանշանի և կայքի մրցույթները կհայտարարվեն 2017 թ. հունվարին: 

2017 թ. հուլիսին նախատեսվում է տրիենալեի հանդիսավոր բացման արարողությունը, որին կհաջորդեն ցուցահանդեսներ, դիսկուրսներ, պերֆորմանսներ, արտ-ակցիաներ:
· Նպատակային ցուցահանդեսների կազմակերպմանն աջակցում

· Հայաստանի ազգային պատկերասրահում կազմակերպվել է քանդակագործ Բ. Պետրոսյանի մահվան 20-ամյակին նվիրված՝ «Բենիկ Պետրոսյանի բրոնզե դարը» խորագրով ռետրոսպեկտիվ  ցուցահանդեսը,
· Ե. Չարենցի անվան գրականության և արվեստի թանգարանում կազմակերպվել է ՀԽՍՀ ժողովրդական արտիստ, կոմպոզիտոր Ն. Տիգրանյանի ծննդյան 160-ամյակին նվիրված ցուցահանդեսը,

· Հայաստանի ազգային պատկերասրահում բացվել է «Բարեկամու​թյան կամուրջ. Բորիս Կլեմենտև» խորագրով անհատական ցուցահանդեսը,
· Գյումրու Մարիամ և Երանուհի Ասլամազյան քույրերի պատկերասրահում բացվել է «Նահանգային մայրաքաղաքի խաչմերուկները» խորագրով ցուցահանդեսը,
· Հայաստանի ազգային պատկերասրահում բացվել է «Բաժբեուկ-Մելիքյաններ. երկու սերունդ» ցուցահանդեսը՝ նվիրված մեծանուն հայ գեղանկարիչ Բաժբեուկ Մելիքյանի ծննդյան 125-ամյա հոբելյանին և իր ստեղծագործ ընտանիքին,
· Հայաստանի ազգային պատկերասրահում տեղի է ունեցել արվեստաբան, թանգարանագետ և մտավորական Ռուբեն Դրամբյանի ծննդյան 125-ամյակին նվիրված գիտաժողովը,
· Հայաստանի ազգային պատկերասրահում առաջին անգամ բացվել է «Արտացոլանքից անդին» խորագիրը կրող ցուցահանդեսը,
· Ռուսական արվեստի թանգարանում բացվել է «Դրվագներ հայ կերպարվեստի ժառանգությունից» խորագիրը կրող ցուցահանդեսը:
· Միջազգային նախագծերին մասնակցության ապահովում
· Քանդակագործ Ա. Վարդանյանի և արվեստաբան Լ. Խաչատրյանի մասնակցությունը «ՆԿՏ-2016, ժամանակի կերպարը» ամենամյա միջազգային ցուցահանդեսին (ՌԴ, Մոսկվա),
· Նկարիչ Ս. Հովհաննիսյանի մասնակցությունը գրաֆիկական աշխատանքների միջազգային ստեղծագործական սեմինարին,
· Նկարչուհի Ա. Պետրոսյանի մասնակցությունը ՅՈՒՆԵՍԿՕ-ի կենտրոնակայանում «Կանանց դերը կայուն զարգացման բնագավառում» խորագրով ցուցահանդեսին (Ֆրանսիա, Փարիզ), որտեղ ներկայացվել էին Հայացք անցյալից շարքից հայ կնոջ կերպարին նվիրված 6 աշխատանքներ,

· Նկարչուհի Ա. Պետրոսյանի մասնակցությունը Տոկիոյի հայկական մշակույթի շաբաթին (Ճապոնիա), որի շրջանակներում Տոկիոյի «Դայկանյամա Հիլլսայդ Տերաս» համալիրում ներկայացվել են նկարչուհու աշխատանքների ցուցահանդեսը:
«49» Հայ մշակույթի զարգացմանն ուղղված ժամանակակից գործընթացների խթանում
Թանգարանների արդիականացում և նոր մշտական ցուցադրությունների կազմակերպում
· Անվանի արվեստագետների վերանորոգված տուն-թանգարանների վերաբացում` նոր մշտական ցուցադրություններով 
· Ավարտվել են՝ Մ. Սարյանի տուն-թանգարանի, Հ. Սահյանի տուն-թանգարանի հիմնանորոգման, նոր մշտական ցուցադրության աշխատանքները և Դերենիկ Դեմիրճյանի տուն-թանգարանի վերանորոգման աշխատանքները:
· Միջազգային ցուցահանդեսի կազմակերպում
· Ռուսաստանի պատմության պետական թանգարանում բացվել է «Հայաստան. լինելիության լեգենդներ» խորագրով քաղաքակրթական ցուցահանդեսը:
· Հունաստանում` Աթենքի Բյուզանդական և քրիստոնեական թանգարանում բացվել է հայկական քաղաքակրթության տարբեր փուլերը ներկայացնող «Հայաստան. Արարատի ոգին» խորագրով մեծամասշտաբ ցուցահանդեսը:
· Սանկտ Պետերբուրգի Ռոսֆոտո պետական թանգարանային-ցուցահանդեսային կենտրոնում բացվել է «Հայաստանը ըստ Մանդելշտամի. հայկական լուսա​նկար​չություն» ցուցահանդեսը:
· Տրետյակովյան պետական պատկերասրահում աշխարհահռչակ ծովանկարիչ Հովհ. Այվազովսկու ցուցահանդեսի կազմակերպման աշխատանքներին մասնակցել է Հայաստանի ազգային պատկերասրահը՝ տրամադրելով 12 ստեղծագործություն և թվային լուսանկարներ:
Երաժշտարվեստի ոլորտում՝
· Ավարտվել են առաջին հայկական երաժշտական հանրա​գիտարանի բառահոդվածների պատրաստման աշխատանքները:

· Հաղպատում մեկնարկել է «Կոմիտաս» միջազգային գիտաժողով-փառատոնը, որին մասնակցել են շուրջ 30 գիտնականներ Հայաստանից, Գերմանիայից, ԱՄՆ-ից, Ֆրանսիայից, Կիպրոսից և ՌԴ-ից:
· Երևանում անցկացվել է ՌԴ մշակութային գործիչ, երգահան, պրոդյուսեր, ռեժիսոր Ստաս Նամինի հոբելյանին նվիրված «Ստաս Նամին-65» ծրագիրը:
Կինոարվեստի ոլորտում՝

- «Հայկական կինո» տեղեկատվական շտեմարանը հայկական կինոարվեստի հանրահռչակման լավագույն ձևաչափերից է, որն ընդգրկում է 1924-2016 թթ. Հայաստանում արտադրված մոտ 3000 ֆիլմի մասին դասակարգված տեղեկատվությունը: Մշակվել և հաստատվել է շտեմարանի կառուցվածքը և ձևաչափը, իրականացվում է նյութերի տեղադրում կայքում:
- Համատեղ կինոարտադրության խթանման նպատակով Հայաստանի ազգային կինոկենտրոնի ծրագրում ընդգրկված 4 ֆիլմերից 3-ի արտադրությունն ավարտված է, 1 կինոնախագծի ավարտը նախատեսվում է 2017 թ.:
- Թվայնացվել է 7 ֆիլմ:
 Հրատարակչական ծրագրերի խթանում՝

· Ալբոմային գրականության հրատարակում

Ալբոմային գրականության հրատարակման ուղղությամբ աջակցություն է ցուցաբերվել 7 գիրք-ալբոմի հրատարակման աշխատանքներին: 

Պատմության և մշակույթի անշարժ հուշար​ձանների կադաստրի կազմման և վարման ծրագրի մշակում 

- Պետական միասնական կադաստրում գրանցման նպատակով համապատասխան տվյալների ձեռքբերում, պահանջվող ձևաչափով (թվային) տվյալների մշակում, նորերի կազմում, ներդրում և տրամադրման ապահովում
Համաձայն Պատմամշակութային հուշարձանների պահպանության, օգտագործման և հանրահռչակման 2016-2020 թվականների ռազմավարության՝ որպես առանձին ծրագիր, մշակվել և 2016 թվականի դեկտեմբերի 26-ի N 01/1.1/6723-16 գրությամբ ՀՀ կառավարություն է ներկայացվել «Պատմության և մշակույթի անշարժ հուշարձանների կադաստրային տվյալների ձեռքբերման, կադաստրի կազմման, ներդրման, վարման և միջոցառումների իրականացման ծրագրին հավանություն տալու մասին» Հայաստանի Հանրապետության կառավարության արձանագրային որոշման նախագիծը: 
«50» Հայաստանի Հանրապետության անկախության 25-րդ տարեդարձի շրջանակներում ստեղծագործական ծրագրերի իրականացմանն աջակցում
Նպատակային ծրագրերի իրականացում տարբեր ոլորտներում

- Երաժշտական ծրագրերի իրականացում

Իրականացվել է.

· «Պրեմիերա» հայ ժամանակակից կոմպոզիտորների փառատոնը, որն իր ձևաչափով առանձնանում է ծրագրում ընդգրկված ստեղծագործությունների մեծ մասի առաջին անգամ կատարումներով: Փառատոնի 6 համերգային օրերի ընթացքում հնչեցին շուրջ 40 կոմպոզիտորի՝ անկախության տարիներին գրած սիմֆոնիկ, կամերային և խմբերգային ստեղծագործություններ:

· Երաժիշտ-կատարողների «Վերածնունդ» միջազգային VIII մրցույթ-փառատոնը, որին մասնակցել են 36 երկրներից (ԱՄՆ, ԱՄԷ, Ավստրիա, Բելառուս, Բելգիա, Մեծ Բրիտանիա, Բուլղարիա, Գերմանիա, Էստոնիա, Թուրքմենստան, Իսպանիա, Իրան, Իտալիա, Լատվիա, Լեհաստան, Լյուքսեմբուրգ, ԼՂՀ, Լիտվա, Կանադա, Հայաստան, Հունաստան, Ղազախստան, Ղրղզստան, Մոլդովա, Շվեյցարիա, Շվեդիա, Չինաստան, Ռուսաստան, Սերբիա, Սիրիա, Վրաստան, Տաջիկստան, Ուզբեկստան, Ուկրաինա, Ճապոնիա, Ֆրանսիա) 3000 երաժիշտ-կատարողներ: Մրցույթներն անցկացվել են 5 տարիքային խմբով, 18 անվանակարգով: 

· «Երևանյան հեռանկարներ» միջազգային փառատոնը, որը մեկնարկել է «Արամ Խաչատրյան» համերգասրահում, «Գրեմմի» և բազմաթիվ այլ հեղինակավոր մրցանակների արժանացած Էստոնիայի ազգային արական երգչախմբի համերգով (գեղ.՝ ղեկավար և դիրիժոր՝ Միկ Ուլեոյա): Երգչախումբը հանրահռչակում է հայ հոգևոր երաժշտության գանձերն իր համերգային ծրագրերում` մշտապես ընդգրկելով հայ կոմպոզիտորների գլուխգործոցները: Փառատոնի երկրորդ նախագիծը կայացել է «Արամ Խաչատրյան» համերգասրահում, որտեղ հանդես է եկել աշխարհահռչակ դաշնակահար Միխայիլ Պլետնյովը: Համերգային ծրագրում հնչել են Յ. Ս. Բախի, Վ. Ա. Մոցարտի և Է. Գրիգի ստեղծագործությունները, իսկ երրորդ նախագծում հանդես եկավ աշխարհահռչակ Բորիս Բերեզովսիկին, ով կատարեց ռուս և արևմտաեվրոպական կոմպոզիտորների ստեղծագործությունները: Դաշնակահարը հանդես եկավ 2 համերգով՝ Հայաստանի ազգային ֆիլհարմոնիկ նվագախմբի հետ և մենահամերգով:
· «Նոր անուններ» պատանի երաժիշտ-կատարողների VI միջազգային փառատոնը, որին մասնակցել են Հայաստանի, Ռուսաստանի, Գերմանիայի, Ֆրանսիայի, Մալթայի, Կորեայի, ԱՄՆ-ի, Կանադայի, Բուլղարիայի, Վրաստանի մինչև 18 տարեկան 5 տասնյակից ավելի շնորհալի պատանի երաժիշտ-կատարողներ՝ միջազգային և հանրապետական մրցույթների ու փառատոների բազմակի դափնեկիրներ, տարբեր հիմնադրամների կրթաթոշակառուներ:

· Արամ Խաչատրյանի անվան XII միջազգային մրցույթը, որն այս տարի առաջին անգամ անցկացվել է «դիրիժորություն» անվանակարգում։ Մրցույթին մասնակցելու համար դիմած 57 երիտասարդ դիրիժորներից ընտրվել էին 12-ը, որոնք ներկայացնում էին 10 երկիր՝ Գերմանիան, Իտալիան, Լիբանանը, Լեհաստանը, Խորվաթիան, Հարավային Կորեան, Ճապոնիան, Շվեդիան, Սինգապուրը, Ռուսաստանը։ Ժյուրիի կազմում էին ՀՀ ժողովրդական արտիստ Յուրի Դավթյանը (Հայաստան), Սան Պաուլոյի քաղաքային թատրոնի գեղարվեստական ղեկավար Թոմաս Յակսիկը (Բրազիլիա-Չիլի), արվեստի կառավարում իրականացնող «Ասկոնաս Հոլթ» ընկերության կառավարման ավագ անդամ Մարկ Հիլդրյուն (Մեծ Բրիտանիա), «Ֆիլհարմոնիա» նվագախմբի գործադիր տնօրեն Դեյվիդ Ուելտոնը (Մեծ Բրիտանիա), կոմպոզիտոր, դիրիժոր Միխալիս Իկոնոմուն (Հունաստան), դաշնակահար, դիրիժոր Վահագն Պապյանը (Իսրայել-Հայաստան), դաշնակահար, դիրիժոր Կոնստանտին Օրբելյանը (ԱՄՆ)։ Այս տարի մրցույթի հաղթողի կոչումը կիսեցին երիտասարդ դիրիժորներ Միրան Վոպոտիչը (Խորվաթիա) և Ջուն Սան Պարկը (Հարավային Կորեա-Գերմանիա): Հաղթողի մրցանակից բացի՝ շնորհվեցին մի շարք հատուկ մրցանակներ:

· Միջազգային ռոք փառատոն

 Գյումրիում սեպտեմբերի 24-25-ը կայացել է միջազգային ռոք փառատոն, որի նպատակն է երիտասարդության շրջանում տարածել անկախության և խաղաղասիրության արժեքները: Ռոք փառատոնին մասնակցել են Հայաստանից, Վրաստանից, Իռլանդիայից, ԱՄՆ-ից ժամանած ռոք խմբերը, որոնք հանդես են եկել բացօթյա տարբեր հարթակներում: Փառատոնի եզրափակիչ համերգը կայացել է Սև Բերդ պատմամշակութային կոթողում:

· Երևանյան միջազգային 10-րդ երաժշտական փառատոն

 Արամ Խաչատրյան համերգասրահում սեպտեմբերի 12-ին տեղի է ունեցել Երևանյան միջազգային 10-րդ երաժշտական փառատոնի բացումը (գեղարվեստական ղեկավարներ` Ալեքսանդր Չաուշյան, Էդուարդ Թոփչյան): Փառատոնի շրջանակներում առաջին անգամ հանդես է եկել Գերմանիայից հրավիրված Ենայի ֆիլհարմոնիկ նվագախումբը: Փառատոնը նշանավորվել է արտերկրի 5 անվանի դիրիժորների և մենակատարների մասնակցությամբ, որոնցից մի քանիսը իրենց ծրագրերում ընդգրկել են հայ կոմպոզիտորների ստեղծագործություններ: Ընդլայնելով փառատոնի աշխարհագրությունը՝ առաջին անգամ Արցախում կազմակերպվել է կամերային համերգ: Փառատոնի փակումը տեղի ունեցավ հոկտեմբերի 30-ին:

· «Անկախության սերունդ» համահայաստանյան երգչախմբի և նվագախմբի տոնական համերգ
 «Անկախության սերունդ» համահայաստանյան երգչախմբի և նվագախմբի տոնական համերգը կայացել է սեպտեմբերի 21-ին Կարեն Դեմիրճյանի անվան մարզահամերգային համալիրում: Համահայաստանյան երգչախումբը և նվագախումբը ստեղծվել և կազմավորվել է հատուկ ՀՀ անկախության 25-ամյակի տոնական միջոցառման համերգային ծրագրի իրականացման նպատակով, որի կազմում ընգրկվել են Երևանի, ՀՀ մարզերի և ԼՂՀ-ի երաժշտական կոլեկտիվների, դպրոցների և ուսումնական հաստատությունների տասը տարեկանից բարձր 619 երաժիշտ-կատարողներ և 525 երգիչներ, ովքեր ընտրվել են մասնագիտական լսումների արդյունքում: Ձևավորվել է 32 լավագույն մասնագետնետից բաղկացած աշխատանքային խումբ, որը 2 ամիս շարունակ ՀՀ մարզերում և ԼՂՀ-ում աշխատել է ընտրված երաժիշտների հետ: Համերգային ծրագրում ներառված են եղել նորանկախ Հայաստանի պատմության ընթացքում ստեղծված, ինչպես նաև այդ օրվա համար ընտրված ստեղծագործությունները (Անկախության կոչնակներ, ՀՀ պետական օրհներգ, ՀՀ անկախության 25-ամյակին նվիրված երգ, Կոմիտասի վերծանած «Հայաստան», Է. Բաղդասարյանի «Նոկտյուրն», Ալ. Հարությունյանի «Էքսպրոմտ», Ա. Պողոսյանի «Պատիվ ունեմ», Ա. Խաչատրյանի «Ձոն ցնծության», Վ. Ցարթմանի «Աստված օրհնի, Հայաստան», Ա. Սմբատյանի «Հայաստան» և հայկական ժողովրդական պար «Քոչարի»): 
· Միլանի «Հայ տանը» սեպտեմբերի 21-ին տեղի է ունեցել ՀՀ անկախության 25-ամյակին նվիրված ընդունելություն և համերգ:
· Հայաստանի ազգային ֆիլհարմոնիկ նվագախումբը մասնակցել է Սանկտ Պետերբուրգում կայացած «Սպիտակ գիշերների աստղերը» միջազգային երաժշտական փառատոնին, որտեղ հնչել են Արամ Խաչատրյանի «Ջութակի կոնցերտը» (մենակատար՝ Ա. Նիկողոսյան), ինչպես նաև Հեկտոր Բեռլիոզի «Ֆանտաստիկական սիմֆոնիան»:

· Հայաստանի պետական կամերային նվագախումբը հուլիսի 29-ից օգոստոսի 2-ը հյուրախաղերով հանդես է եկել Ֆրանսիայի մի շարք քաղաքներում և Շվեյցարիայում: Համերգների ընթացքում նվագախմբի և պատանի ջութակահար Դիանա Ադամյանի կատարմամբ հնչել են հայ (այդ թվում՝ Կոմիտասի) և օտարազգի կոմպոզիտորների ստեղծագործությունները:

· Բելառուսում Հայաստանի մշակույթի օրերի շրջանակներում Մինսկում կայացել է Հայաստանի պետական ջազ նվագախմբի համերգը: 

· Հայ օպերային մեներգիչների համերգային ծրագիրը Սլո​վակիայում  
 Բրատիսլավայի ֆիլհարմոնիայի դահլիճում ելույթ են ունեցել Ա. Սպենդիարյանի անվան օպերայի և բալետի ազգային ակադեմիական թատրոնի մեներգիչներ Գեորգի Առաքելովը, Գրետա Բագիյանը և վոկալի միջազգային մրցույթների դափնեկիր Լիլիթ Հակոբյանը՝ միջազգային մրցույթների դափնեկիր Լևոն Ջավադյանի նվագակցությամբ: Հնչել են հատվածներ Ա. Հարությունյանի, Տ. Չուխաջյանի, Ջ. Վերդիի, Ռ. Վագների, Պ. Չայկովսկու, Ռ. Լեոնկավալլոյի օպերաներից, ինչպես նաև Կոմիտասի, Սայաթ-Նովայի, Ս. Ռախմանինովի ստեղծագործություններից:

· Արամ Խաչատրյան համերգասրահում ապրիլի 8-ին տեղի է ունեցել Հայաստանի ազգային ֆիլհարմոնիկ նվագախմբի համերգը, ուր ներկայացվել է թվով 4 հայ հեղինակի սիմֆոնիկ ստեղծագործություն: ՀՀ անկախության 25-ամյակին նվիրված փառատոնի առաջին համերգը մեկնարկել է կոմպոզիտոր Նուբար Ասլանյանի կլարնետի և նվագախմբի համար գրված կոնցերտի կատարմամբ: Հատուկ այս ստեղծագործության կատարման համար Իսրայելից Երևան է ժամանել կլարնետահար Ջեֆֆ Հովվարդը:
· Գերմանիայում Հայաստանի մշակույթի օրերի շրջանակներում՝  Բեռլինում,Կառլսռուե, Յենա և Հալլե քաղաքներում օգոստոսին համերգներով հանդես է եկել «Միքայել Ոսկանյան և ընկերներ» էթնո-ջազ համույթը:

· Վարշավայի Թագավորական ամրոց-թանգարանի Արցախյան գորգերի ցուցասրահում օգոստոսի 23-ին տեղի է ունեցել «Միքայել Ոսկանյան և ընկերներ» էթնո-ջազա համույթի համերգը: 
· «Հայաստանի փոքրիկ երգիչներ» երգչախումբը մայիսի 11-ից հունիսի 5-ը համերգներով հանդես է եկել Շվեյցարիայի մի շարք քաղաքներում (Ժնև, Ֆրիբուրգ, Լոզան, Վեվե, Սիոն և այլն), սեպտեմբերի 19-ից հոկտեմբերի 1-ը՝ Գերմանիայում, Դանիայում, Նիդերլանդներում և Բելգիայում:

· Հայ երիտասարդ երաժիշտ-կատարողներ Վաչե Հովհաննիսյանը, Երվանդ Մարգարյանն ու Նարինե Առաքելյանը սեպետմեբրի 24-ին մասնակցել են Բուլղարիայի ՀՄԸՄ կամերային նվագախմբի համատեղ համերգին:

· «Շողակն» անսամբլը սեպտեմբերի 26-ին համերգով հանդես է եկել Վիեննայում:

· Եգիպտոսում (Կահիրե, Ալեքսանդրիա և Դամանհուր) նոյեմբերի 10-15-ը համերգով հանդես են Հայաստանի պարի պետական անսամբլը և «Շողակն» ազգագրական համույթը, կազմակերպվել է նաև հայկական ֆիլմերի ցուցադրություն:
· Արամ Խաչատրյան համերգասրահում հոկտեմբերի 3-ին կայացել է Յենայի (Թյուրինգիա) ֆիլհարմոնիկ նվագախմբի համերգը` նվիրված ՀՀ անկախության 25-ամյակին և Գերմանիայի վերամիավորմանը:
· Բուլղարիայի Հանրապետության նախաձեռնությամբ, ՀՀ մշակույթի նախարարության ֆինանսավորմամբ լույս է տեսել «Պլամակ» գրական ամսագիրը՝ նվիրված ՀՀ անկախության 25-ամյակին:
· Հոկտեմբերի 15-30-ը ՀՀ անկախության 25-ամյակին նվիված միջոցառումների շրջանակներում Երևանում և ՀՀ մարզերում գործող ազգագրական համույթների մասնակցությամբ տեղի է ունեցել «Դահլիճից դուրս» համերգային ծրագրը: Այն նպատակ ունի հանրության շրջանում ստեղծել մշակութային միջավայր, ապահովել տոնական և ուրախ հանգստյան օրեր, ավելին՝ բնակչությանը դարձնել  մշակութային իրադարձությունների մասնակից:

· Հոկտեմբերի 2-7-ը Աստանայում (Ղազախստանի Հանրապետություն) Հայաստանի անկախության 25-ամյակի ծրագրերի շրջանակում Աստանայի սիմֆոնիկ նվագախմբի հետ համատեղ տոնական համերգին մասնակցել են Հայաստանի Հանրապետության վաստակավոր արտիստներ՝ օպերային երգչուհի Անահիտ Մխիթարյանիը և դուդուկահար Գևորգ Դաբաղյանը:
· Հոկտեմբերին Թբիլիսիում ՀՀ անկախության 25-ամյակին նվիրված միջոցառմանը համերգային ծրագրով հանդես է եկել Գյումրու պետական սիմֆոնիկ նվագախումբը, որին զուգընթաց տեղի է ունեցել շիրակյան նկարիչների աշխատանքների ցուցահանդես:
- Թատերական նախագծերի իրականացում 

Իրականացվել է.

· «Թատրոն X» հանրապետական IX թատերական փառատոնը, որի շրջանակներում Երևան, Գյումրի, Վանաձոր, Էջմիածին, Հրազդան և Աբովյան քաղաքների 12 թատրոններ ներկայացրել են 2015 թվականին բեմադրված դրամատիկական, տիկնիկային, պարային և կատակերգական 14 ներկայացում: Փառատոնի ընթացքում կայացավ նաև Արա Խզմալյանի «Հարցականի ներքո» գրքի շնորհանդեսը:

· Արմմոնո մոնո ներկայացումների XIV միջազգային փառատոնը, որի շրջանակներում ցուցադրվեց 26 ներկայացում (Մեծ Բրիտանիա, Շվեյցարիա, Ֆրանսիա, Իսրայել, Բելառուս, Լեհաստան, Լիտվա, Ռուսաստան, Վրաստան և Հայաստան)՝ 10 երկրից, շուրջ 60 մասնակից: «Արմմոնո-2016» փառատոնի պատվավոր հյուրերի շարքում էին՝ Նինա Մազուրը (ՅՈՒՆԵՍԿՕ-ի մոնոներկայացումների միջազգային ֆորումի համանախագահ), մոնոփառատոնի տնօրեններ Վեցլավ Գերասը (Լեհաստան), Յոլանտա Սուտովիչը (Գերմանիա), Մարիա Տանանան (Լիտվա), Վյաչեսլավ Տերեշչենկոն (Ռուսաստան), Անդրեյ Նովիկովը (Բելառուս), Ալեքսանդրաս Ռուբինովասը (Լիտվա), ինչպես նաև անվանի փորձագետներ Մայքլ Կայթը (Իսրայել), Նատալյա Ցվարցելիձեն (Վրաստան):
· «Արտֆեստ» միջազգային IV երիտասարդական բաց փառատոնը, որը ներառում է արվեստի բոլոր ճյուղերը: Մասնավորապես այս տարի ներկայացվել է թատերական արվեստի 30, կինոարվեստի 52, երգարվեստի 31, հագուստի մոդելավորման 27, դեկորատիվ-կիրառական արվեստի 10 և կերպարվեստի 84 հայտ, ընդհանուր առմամբ՝ 234 հայտ: Փառատոնն ընդլայնել է աշխարհագրական սահմանները և փոխելով իր ձևաչափը՝ դարձել է միջազգային (427 մասնակից, որից 32-ը՝ արտերկրից):

· Ա. Բարսեղյանի «Արցախ, իմ սեր» կամ «Պըլը Պուղի» երաժշտական կատակերգության բեմադրությունը Հ. Պարոնյանի անվան երաժշտական կոմեդիայի պետական թատրոնում (հեղինակ ու բեմադրիչ Արա Երնջակյան): Պիեսը պատմում է 2016 թվականի ապրիլի սկզբի Արցախյան իրադարձությունների մասին և նվիրված է քառօրյա պատերազմում նահատակված մեր բոլոր հերոսների անմահ հիշատակին:

· Ա. Երնջակյանի «Ճերմակ արագիլներ» ներկայացումը Երևանի կամերային պետական թատրոնում: Ներկայացման հեղինակ և բեմադրիչ՝ ՀՀ արվեստի վաստակավոր գործիչ Ա. Երնջակյան:

· Հ. Պարոնյանի անվան երաժշտական կոմեդիայի թատրոնում կայացել է Աղասի Այվազյանի «Չարենցի ուղղիչ տունը» պիեսի նոր բեմադրության պրեմիերան (բեմադրիչ՝ Ե. Ղազանչյան)։ Իմպրովիզ 11 դրվագով այս ներկայացումն իր մեջ ներառում է թատերական մի քանի ժանր։ 

· Հ. Պարոնյանի անվան երաժշտական կոմեդիայի պետական թատրոնը հյուրախաղերով հանդես է եկել ԱՄՆ Կալիֆորնիա նահանգի Գլենդել քաղաքում` Ա. Շիրվանզադեի «Մորգանի խնամին» ներկայացումով (բեմադրիչ` Ե. Ղազանչյան): Ներկայացման ավարտին՝ Կալիֆորնիայի կոնգրեսական Ադամ Շիֆը, հյուպատոս Սերգեյ Սարկիսովը, Լոս-Անջելեսի 5-րդ օկրուգի կառավարիչ Միխայիլ Անտոնովիչը, Գլենդեյլի քաղաքապետ Արա Նաջարյանը դիպլոմներ և պարգևներ են հանձնել ներկայացման մասնակիցներին:
· «ՀԱՅՖԵՍՏ» միջազգային թատերական 14-րդ փառատոն. 
Հոկտեմբերի 1-8-ը կայացել է Հայֆեստ միջազգային 14-րդ թատերական փառատոնը, որը կրում է «Իրականացրու երազանքդ «ՀԱՅ ՖԵՍՏ»-ի հետ» խորագիրը: Փառատոնն այս տարի հյուրընկալեց 20 երկրից ժամանած 250 մասնակիցների և հյուրերի, որոնց թվում՝ հեղինակավոր արվեստագետներ, արտմենեջերներ, միջազգային փառատոնի նախագահներ՝ Մեծ Բրիտանիայից, ԱՄՆ-ից, Ֆրանսիայից, Լեհաստանից, Իսրայելից, Լիտվայից, Գերմանիայից, Չեխիայից, Նորվեգիայից, Հունաստանից, Ճապոնիայից, Ֆինլանդիայից, Ուզբեկստանից, Ղազախստանից, Ռուսաստանից, Իրանից, Վրաստանից և այլ երկրներից: Երևանյան 12 բեմահարթակներում կցուցադրվի ավելի քան 50 ներկայացում:

· «Թումանյանական հեքիաթի օր» տիկնիկային թատրոնների միջազգային 11-րդ փառատոն.
Սեպտեմբերի 9-ին ՀՀ Լոռու և Շիրակի մարզերի քաղաքներում և համայնքներում կայացել է «Թումանյանական հեքիաթի օր» տիկնիկային թատրոնների միջազգային 11-րդ փառատոնը: Տիկնիկային արվեստի գործիչների միջազգային միության հայկական կենտրոնը՝ ՅՈՒՆԻՄԱ-Հայաստանը, արդեն տասնմեկերորդ տարին է, ինչ Հայաստանում կազմակերպում է միջազգային փառատոն, որին մասնակցել են տիկնիկային թատրոններ Վրաստանից, Ռուսաստանի Դաշնությունից, Ուկրաինայից Իտալիայից, Բուլղարիայից, Հունգարիայից, Ֆրանսիայից, Իրանից (թվով 10 պետություն), ինչպես նաև թատրոններ Արցախից և Հայաստանի տարբեր մարզերից: Փառատոնի շրջանակում 19 թատրոն և թատերախումբ 18 բեմահարթակում ցուցադրել են 24 ներկայացում՝ ապահովելով մոտ 5300 հանդիսատես:
· «Թատերական Լոռի» 23-րդ միջազգային փառատոն.

Հոկտեմբերի 4-ին ՀՀ Լոռու մարզի Ալավերդի քաղաքում մեկնարկել է «Թատերական Լոռի» 23-րդ միջազգային փառատոնը՝ նվիրված ՀՀ անկախության 25-ամյակին: Փառատոնն անցկացվել է Ալավերդի, Վանաձոր, Ստեփանավան և Սպիտակ քաղաքներում: Ծրագրում ընդգրկվել էր նաև ՀՀ Տավուշի մարզի սահմանամերձ Նոյեմբերյան քաղաքը: Ծրագրում ներառված էին 14 թատերական կոլեկտիվ 6 երկրից՝ Հայաստան, Վրաստան, Իրան, Հյուսիսային Օսեթիա, Ճապոնիա, ՌԴ: Փառատոնին ներկայացվեց ընդհանուր առմամբ 17 բեմադրություն և հինգ բնակավայրում խաղացվեց շուրջ 30 ներկայացում:
- Պարային բեմադրությունների իրականացում 
· Թ. Ալթունյանի անվան Հայաստանի երգի-պարի պետական համույթի համերգներ Իտալիայի 5 քաղաքներում՝ Հռոմ, Միլան, Ֆլորենցիա, Վենետիկ, Բոլ​ոնիա: Համույթը համերգային հյուրախաղերի ժա​մանակ Հռոմի հրապարակներից մեկում ապրիլի 24-ին ներկայացրել է հայկական Քոչարիին նվիրված ֆլեշմոբ:
· Իմ Հայաստան» պարային բեմադրությունն իրականացրել է Թ. Ալթունյանի անվան երգի-պարի համույթը: 

· Տոնական համերգ՝ 3 պետական պարային կոլեկտիվների մասնակցությամբ


Ալ. Սպենդիարյանի անվան օպերայի և բալետի ազգային ակադեմիական թատրոնում տեղի է ունեցել տոնական համերգ՝ Հայաստանի պարի պետական անսամբլի, Թ. Ալթունյանի անվան Հայաստանի երգի-պարի պետական և Հայաստանի պարարվեստի «Բարեկամություն» պետական համույթների մասնակցությամբ, որի ընթացքում ներկայացվել են վերոհիշյալ պարային համույթների լավագույն կատարումները:

- Կերպարվեստի ցուցահանդեսների կազմակերպում.
Իրականացվել է.

· «Արարատը հայի աչքերով» խորագրով շարժական լուսանկարչական ցուցահանդեսը Թեքեյան կենտրոնում: Ցուցահանդեսի մասնակցել են ազգությամբ հայ լուսանկարիչներ Հայաստանից, Ռուսաստանից, Ֆրանսիայից, Բրազիլիայից և ԱՄՆ-ից: Ցուցադրված 32 լայնաֆորմատ աշխատանքները ներկայացնում էին հայ ժողովրդի խորհրդանիշ Արարատ լեռը՝ արվեստագետների ամենատարբեր ընկալումներով:
· «Կենսահաստատման երկիր» ցուցահանդեսը բացվել է Երևանի «Կալենց» թանգարանում, որտեղ ներկայացվել են անկախության տարիներին ստեղծված 40-ից ավելի նկարիչների, քանդակագործների աշխատանքներ: Նախատեսվում է նաև ցուցադրություններ կազմակերպել Գյումրու «Սթայլ» պատկերասրահում և Վանաձորի Հայաստանի ազգային պատկերասրահի մասնաճյուղում, ինչպես նաև ցուցահանդեսին ներկայացված ստեղծագործությունների կատալոգի տպագրում: 
· Բելառուսում Հայաստանի մշակույթի օրերի շրջանակներում ցուցահանդեսային ծրագրեր (ներկայացվել է 40 աշխատանք), այդ թվում` Բելառուսի ազգային գրադարանում, Սավիցկու անվան թանգարանում` գեղարվեստական աշխատանքների ցուցահանդես և Բելառուսի ազգային գրադարանում՝ հայ հնատիպ գրքի ցուցահանդես (ներկայացվել է 20 գիրք):
· Կոմիտասի թանգարան-ինստիտուտում բացվել է «Կուտինայի հայկական հախճապակու արվեստը» ժամանակավոր ցուցադրությունը: Ցուցադարության նպատակն է նպաստել Կուտինայի հայկական հախճապակու դարավոր ավանդույթի հետազոտմանը և հանրահռչակմանը։ Հախճապակե նմուշները, (կենցաղային սպասքներ, սկուտեղ, գավաթներ, եկեղեցական պնակներ, մյուռոնաման), որոնք ցուցադրվել են թանգարանում, փոխառնված են Հայաստանի երկու պետական թանգարանների հավաքածուներից՝ Մայր Աթոռ Սուրբ Էջմիածնից և Սարդարապատի հերոսամարտի հուշահամալիր. Հայոց ազգագրության և ազատագրական պայքարի պատմության ազգային թանգարանից: Ցուցադրությունը գործել է մինչև 2016 թ. թվականի դեկտեմբերի 20-ը:

· Ռուսական արվեստի թանգարանում սեպտեմբերի 24-ին բացվել է «Դրվագներ հայ կերպարվեստի ժառանգությունից» խորագիրը կրող ցուցահանդես: Առաջին անգամ հանրությանը ներկայացվել են թանգարանի պահոցներից և մշտական ցուցադրությունից 20-րդ դարի հայ կերպարվեստի նշանավոր վարպետների վրձնին պատկանող գործեր՝ Մարտիրոս Սարյան, Եղիշե Թադևոսյան, Հակոբ Գյուրջյան, Գևորգ Բաշինջաղյան, Սեդրակ Առաքելյան, Միքայել Ավետով, Մինաս Ավետիսյան, Ռուդոլֆ Խաչատրյան, Դմիտրի Նալբանդյան, Վահագն Թերզիբաշյան: Ցուցադրության ընտրանին ընդգրկել է նորագույն հայ կերպարվեստի երեք հիմնական փուլերը՝ նախախորհրդային (ազգային առաջին մոդեռնիզմ), ստալինյան (1930-40-ական թթ.) և ազգային մոդեռնիզմ՝ (1960-ական թթ.): 
· Մոսկվայի «Տապան» թանգարանում հոկտեմբերի 26-ից նոյեմբերի 25-ը կազմակերպվել է «Ալեքսանդրապոլ-Լենինական-Գյումրի` սերունդների էստաֆետ» խորագրով ցուցահանդեսը՝ հայ արվեստագետների մասնակցությամբ: Պատմության մեջ առաջին անգամ մեկ ընդհանուր հավաքածուով ներկայացվել էին նկարիչներ, որոնք ծնվել, ապրել, աշխատել են Ալեքսանդրապոլում (1830-1924թթ.), Լենինականում (1924-1991թթ.), Գյումրիում (1991թ.-) քաղաքի պատմության տարբեր ժամանակահատվածներում (ավելի քան հարյուր տարի): Բոլոր ստեղծագործությունները՝ շուրջ 160 գեղանկարչական, գրաֆիկական, քանդակի և դեկորատիվ-կիրառական արվեստի աշխատանքները, բնօրինակներ էին, ընտրված էին Հայաստանի, Ռուսաստանի, ԱՄՆ, Ֆրանսիայի, Իտալիայի և այլ երկրների մասնավոր հավաքածուներից և ցուցադրվում էին առաջին անգամ:
· Հայաստանի ազգային պատկերասրահի առաջին հարկի սրահում կազմակերպվել է «Աբրահամյաններ» խորագրով ցուցահանդեսը, ինչպես նաև հրատարակվել է կատալոգ:
· «Հայ-արտ» մշակույթի կենտրոնում սեպտեմբերի 17-22-ը կազմակերպվել է երիտասարդ նկարիչ Ս. Իսավերդյանի անհատական ցուցահանդեսը:
· ՀՀ Լոռու մարզի Թումանյանի տարածաշրջանում հոկտեմբերի 
7-10-ը կազմակերպվել է «Հայկական ներկապնակ» հայ-չինական պլեներային գեղանկարչության փառատոնը: 
· Փարիզում հուլիսի 1-27-ը քանդակագործ Գևորգ Թադևոսյանը մասնակցել է «Cite internationale des arts» արվեստագետների հավաքին, որը միտված էր միջազգային հարթակներում հայ ժամանակակից արվեստը լուսաբանելուն, ինչպես նաև մասնագիտական հմտություններին և նոր արտահայտչամիջոցներին տիրապետելուն:
· Հայաստանի նկարիչների միությունում օգոստոսի 22-30-ը կազմակերպվել է ՀՀ նկարիչների միության անդամ, նկարիչ-քանդակագործ Վանիկ Հակոբի Խաչատրյանի (Վան Խաչատուր) ծննդյան 90-ամյակին նվիրված ստեղծագործությունների ցուցահանդես:
· Երևանի ժամանակակից արվեստի թանգարանում սեպտեմբերի 
16-ից հոկտեմբերի 4-ը կայացել է ֆրանսահայ նկարչուհի Ասիլվայի «Ոսկե հատման ինքնաբուխ մտահաղացմամբ» խորագրով անհատական ցուցահանդեսը՝ հեղինակի մասնակցությամբ,
· Վարշավայի Թագավորական ամրոց-թանգարանի Արցախյան գորգերի ցուցասրահում սեպտեմբերի 14-ին տեղի է ունեցել Լիլիթ Մելիքյանի հեղինակած հայկական գորգերի և զարդանախշերի պատկերներով զգեստների ցուցադրությունը:
· Հնդկաստանում սեպտեմբերի 25-ին կազմակերպվել է Հայաստանին նվիրված թեմատիկ ֆոտոցուցահանդես:
· Չեխիայի ազգային գրադարանում հոկտեմբերի 11-25-ը բացվել է «Հայ գրքարուեստը դարերու ընդմէջէն. որք զծորանս Հոգւոյն արբին» խորագրով ցուցահանդեսը` նվիրված Հայաստանի անկախության 25 և Ամստերդամում հայկական առաջին Աստվածաշնչի տպագրության 350-ամյակներին։
· Բաղդադի Բաբելոն հյուրանոցում նոյեմբերի 6-ին բացվել է լուսանկարչական ցուցահանդես «Հայկական ճարտարապետություն» խորագրով, որին զուգահեռ կազմակերպվել է հայկական ազգային տարազների ցուցադրություն:
· Փարիզում մարտին բացվել է հայ դասական գեղանկարիչ Համլետ Մինասյանի անհատական ցուցահանդեսը: Մոտ 100 ցուցանմուշ փարիզյան հանրությանն է ներկայացվել Սամուել Մուրադյան վարժարանի ջանքերով՝ տնօրեն Հարություն վարդապետ Պզտիկյանի գլխավորությամբ:
· գրքերի տպագրություն

 ՀՀ անկախության 25-ամյակի առթիվ աջակցություն է ցուցաբերվել «Անկախության 25 տարի» ալբոմի, Արմեն Ավանեսյանի «Անկախության պոեզիան» ուսումնասիրության, «Մենք մեր մասին» (ներկայացնում է ՀՀ անկախության տարիների ժամանակագրությունը՝ բոլոր ոլորտների կարևոր իրադարձությունները), «Երևան» (ներկայացնում է մեր երկրի անկախության փուլի հասարակական և մշակութային կարևոր ձեռքբերումները) ամսագրերի հատուկ թողարկումների, «Սև, սպիտակ, եռագույն» ալբոմի (ամփոփում է մեր երկրի անկախության փուլի ֆոտոպատմությունը՝ անվանի լուսանկարիչ Զավեն Խաչիկյանի լուսանկարներով) հրատարակման աշխատանքներին:
մասնակցություն միջազգային ծրագրերին՝

Վենետիկում՝ 15-րդ միջազգային ճարտարապետական բիենալեի շրջանակներում Մխիթարյան Միաբանության Սուրբ Խաչ եկեղեցու գավթի տարածքում բացվել է «Անկախ կենսապատկեր» խորագրով հայկական տաղավարը: Տաղավարի բացման պաշտոնական արարո​ղությանը ներկա էին Մխիթարյան Միաբանության Աբբահայր Գերաշնորհ Հ. Եղիա Ծ. Վրդ. Քիլաղպեանը, Արվեստի վենետիկյան 56-րդ բիենալեի Հայաստանի տաղավարի համադրող Ադելինա ֆոն Ֆյուրստենբերգ-Կյուբերյանը, Վենետիկի հայ մշակույթի ուսումնասիրման և վավերագրման կենտրոնի գլխավոր քարտուղար Մինաս Լուրյանը, Բրյուսելի «Բոզար» արվեստի կենտրոնի գլխավոր տնօրեն Պոլ Դուժաղդան, հայ և օտարազգի մի շարք բարձրաստիճան հյուրեր: Մայիս-հունիս ամիսներին տաղավար է այցելել ավելի քան 1500 այցելու:

Փետրվարի 8-14-ը Հայաստանը մասնակցել է Մինսկի (Հայաստանը մասնակցում էր որպես պատվո հյուր: Տեղի ունեցան Ալեքսեյ Կառլյուկևիչի «Սկյուռիկը գրում է շարադրություն» գրքի հայերեն հրատարակության շնորհանդեսը, առաջին տպագիր Աստվածաշնչի մուլյաժի ցուցադրությունը, ցուցադրվեց ՀՀ ազգային գրադարանում պահվող բելառուսերենից թարգմանված ավելի քան 100 գիրք), մայիսի 4-14-ը Թեհրանի (հայկական տաղավարում տեղի ունեցավ Վարուժան Ոսկանյանի «Շշուկների մատյան» վեպի պարսկերեն հրատարակության շնորհանդեսը), սեպտեմբերի 7-11-ը Մոսկվայի (տեղի ունեցան Վալերի Բրյուսովի «Հայաստանի պոեզիան հնագույն ժամանակներից մինչև մեր օրերը» անթոլոգիայի ֆաքսիմիլե հրատարակության և Արտավազդ Փելեշյանի մասնակցությամբ ռեժիսորի «Դրոշմման ժամանակը» ռուսերեն երկհատորյակի շնորհանդեսները), սեպտեմբերի 21-23-ը Աշխաբադի (տեղի ունեցան Օսիպ Մանդելշտամի ստեղծագործությունների հայերեն հրատարակության և հեղինակի մասին պատմող ալբոմի շնորհանդեսը և հրատարակչական ոլորտի խնդիրներին նվիրված գրահրատարակչական ոլորտի ներկայացուցիչների համաժողով, զեկուցումով ներկայացավ նաև հայկական պատվիրակությունը), հոկտեմբերի 18-23-ը Ֆրանկֆուրտի (տեղի ունեցան Զավեն Խաչիկյանի «Սև, սպիտակ, եռագույն» պատկերագրքի, ինչպես նաև ռուսական տաղավարում՝ «Հայաստանն ըստ Մանդելշտամի» ալբոմի շնորհանդեսները) գրքի միջազգային ցուցահանդեսներին:

·  «Խնկի ծառեր» ֆիլմի ստեղծում

 Մշակութային ինտերնետ webtv.am հեռուստատեսությամբ կայացավ արձակագիր Լևոն Խեչոյանին նվիրված «Խնկի ծառեր» տեսաֆիլմի պրեմիերան (հեղինակ՝ Ա. Մանուկյան): 31 րոպե տևողությամբ տեսաֆիլմի հիմքում Լևոն Խեչոյան գրողի, քաղաքացու, զինվորի խոհերն են՝ Հայրենիքի, հայի, անկախության, ազատության, պատերազմի, զինվորի մասին: 

· «Մեր անկախության կինոն» հուշանվերային-փաթեթի ստեղծում

«Մեր անկախության կինոն» հուշանվեր-փաթեթն իր մեջ ներառում է վերջին 25 տարիներին ստեղծված լավագույն հայկական խաղարկային լիամետրաժ (19), կարճամետրաժ (9), վավերագրական (29), մուլտիպլիկացիոն (19) ֆիլմերը՝ դրանց մասին պատմող եռալեզու կատալոգով, Հուշանվեր-փաթեթը՝ ֆիլմերի օրինակներով և դրանց մասին կատալոգով նվիրաբերվում է արտասահմանյան դիվանագիտական ներկայացուցչություններին, միջազգային հեղինակավոր կինոկենտրոններին, մշակութային կազմակերպություններին, շահագրգիռ անձանց և կառույցներին՝ ակնկալիքով, որ հուշանվեր-փաթեթը լավագույնս կներկայացնի անկախության շրջանի հայկական կինոարվեստի ձեռքբերումները:

· «Մշակութային վերելք» տեսաֆիլմի ստեղծում
«Մշակութային վերելք» խորագիրը կրող հեռուստաֆիլմը (տևող.՝ 30 րոպե, հեղինակ՝ Ռ. Հովհաննիսյան,) առանձնահատուկ է իր ուղղվածությամբ՝ անկախության տարիների մշակութային կյանքի և նվաճումների համառոտագրությամբ: Իրականացրած բազմապիսի ծրագրերի համատեքստում անդրադարձ է կատարվել հայկական հարուստ մշակույթը պահպանելու և սերնդեսերունդ փոխանցելու խնդիրներին: 
«51» Ավանդական մշակույթի արդիականացում
- Տարազի ավանդական և ժամանակակից դրսևորումների ցուցադրություն և կատալոգի հրատարակում

· «Տերյան» մշակութային կենտրոնը «Մեգերյան կարպետ» ընկերության ցուցասրահում կազմակերպել է հայկական տարազների հիմքի վրա ստեղծված ժամանակակից, արդի ձևվածքներով կրելի հագուստների իր հավաքածուի ցուցադրությունը՝ կիրառելով նաև հայկական միջնադարյան գորգերի թանգարանային նմուշների նախշեր ու հորինվածքներ: Հավաքածուն բաղկացած է 40 կտոր հագուստից, նույնքան՝ զարդեղեն, պայուսակներ, կոշիկներ: Ցուցադրությունը կրում էր «Անցյալի ապագա» խորագիրը: Հայկական լեռնաշխարհի բոլոր պատմաազգագրական շրջանների վերաստեղծված հագուստների հիման վրա պատրաստվում է «Ավանդական և ժամանակակից տարազ» գիրք-ալբոմը, որի հրատարակչական աշխատանքներն ավարտվել են: Գիրք-ալբոմը կտպագրվի 2017 թվականին:

· Մեկնարկել է ՀՀ վաստակավոր նկարչուհի Արև Պետրոսյանի «Ազգային հիշողություն. հարյուր+մեկ» ծրագիրը, որը պետք է իրականացվի 2 փուլով: Առաջին փուլի արդյունքում ստեղծվել են հայկական զարդանախշերով ձևավորված հեղինակային հագուստի նմուշներ: Ծրագրի երկրորդ փուլում նախատեսում է հագուստի բեմականացված ցուցադրություն, որի ընթացքում ավանդական մշակույթի հենքով և ժամանակակից լուծումներով ձևավորված հագուստների ներկայացումը կուղեկցվի հայկական երաժշտությամբ և ինքնատիպ գունալուսային մշակումներով:
